MINUTI  


KAMRA TAD-DEPUTATI


L-ERBATAX-IL PARLAMENT


KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA


LAQGĦA NRU 24


It-Tnejn, 19 ta’ Jannar 2026

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Parlament, il-Belt Valletta, fit-3.10 p.m.  

L-Onor. Ian Borg, Deputat Prim Ministru u Ministru għall-Affarijiet Barranin u t-Turiżmu, President tal-Kumitat, ippresieda.

PREŻENTI

L-Onor. Darren Carabott, l-Onor. Omar Farrugia, Segretarju Parlamentari għax-Xogħlijiet Pubbliċi,  l-Onor. Stanley Zammit, l-Onor. Edward Zammit Lewis (sostitut tal-Onor. Glenn Bedingfield), l-Onor. David Agius (Membru nominat mill-Kap tal-Oppożizzjoni), u l-Onor. Clifton Grima, Ministru għall-Edukazzjoni, Sport, Żgħażagħ, Riċerka u Innovazzjoni, kienu preżenti.

MINUTI

Il-Minuti ta’ Laqgħa Nru 23, li saret fl-1 ta’ Diċembru 2025,  ġew ikkonfermati. 

Meta mistoqsija miċ-Chairman jekk dokumenti numri 76 u 77, li ġew ippreżentati fil-laqgħa preċedenti, setgħux jittellgħu fuq il-website, ma kienx hemm oġġezzjoni min-naħa tal-Membri tal-Kumitat.

AĠĠORNAMENT MILL-KAP EŻEKUTTIV TAL-AWTORITÀ TAL-ARTIJIET DWAR IR-RAKKOMANDAZZJONIJIET LI GĦAMEL IL-KUMITAT F’LAQGĦA NRU 22 WARA LI DDISKUTA L-KUNDIZZJONIJET APPLIKABBLI GĦAT-TRASFERIMENT TA’ PROPRJETÀ LIL FORTINA DEVELOPMENTS LTD 

Il-Kumitat stieden lis-Sur Robert Vella, Kap Eżekuttiv tal-Awtorità tal-Artijiet, jieħu postu madwar il-mejda sabiex ikompli jaġġorna lill-Kumitat dwar ir-rakkomandazzjonijiet li qabel dwarhom il-Kumitat wara li kien iddiskuta l-kundizzjonijiet applikabbli għat-trasferiment ta’ proprjetà lil Fortina Developments Limited. 

Waqt l-ispjega tiegħu s-Sur Vella ppreżenta lill-Kumitat:

· Kopja ta’ rapport intitolat Assessment of the Grant Thornton and Forward Architects Valuation Reports in Relation to the Granting of Waivers of Restrictive Conditions in the Sale of the Fortina Development Sites. (Dok. 79); u

· Kopja tat-timeline li se taħdem bih l-Awtorità tal-Artijiet fl-inkarigu li ngħatat mill-Kumitat f’Laqgħa 21. (Dok. 80)

Minbarra l-Membri tal-Kumitat ħadu sehem ukoll fid-diskussjoni s-Sur Charles Deguara, Awditur Ġenerali, is-Sur Noel Camilleri, Deputat Awditur Ġenerali, u s-Sur Keith Mercieca, Assistent Awditur Ġenerali.

Fuq talba tal-Awditur Ġenerali, il-Kumitat qabel li l-Uffiċċju Nazzjonali tal-Verifika jagħti l-feedback tiegħu dwar ir-rapport, ippreżentat mis-Sur Robert Vella, Assessment of the Grant Thornton and Forward Architects Valuation Reports in Relation to the Granting of Waivers of Restrictive Conditions in the Sale of the Fortina Development Sites.

TRASFERIMENT TA’ PROPRJETÀ LILL-IMĠARR UNITED FOOTBALL CLUB (Dok. 81)

Il-Ministru għall-Edukazzjoni, Sport, Żgħażagħ, Riċerka u Innovazzjoni, l-Onor. Clifton Grima, ippropona din ir-riżoluzzjoni: 

“Billi hija l-politika tal-Gvern li jħeġġeġ l-isport kif ukoll is-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta beħsiebu jagħti proprjetà lill-Imġarr United Football Club b'titolu ta’ enfitewsi temporanju, liema proprjetà hija deskritta aħjar fl-abbozz tal-ftehim hawn anness ma’ din il-Mozzjoni; 

U billi huwa maħsub fil-paragrafu (ċ) tal-artikolu 31 tal-Att dwar Artijiet tal-Gvern (Kapitolu 573), li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment; 

U billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati; 

Għalhekk huwa b’dan riżolut illi l-proprjetà fuq imsemmija fl-Imġarr, kif deskritta aħjar fl-abbozz tal-ftehim anness bħala DOK MFC, tiġi mogħtija b’titolu ta’ enfitewsi temporanju lill-Imġarr United Football Club għaż-żmien, għall-iskop u skont il-pattijiet u kundizzjonijiet imsemmija fl-istess abbozz.”.

F’din id-diskussjoni, minbarra l-Membri tal-Kumitat, ħadu sehem ukoll is-Sur Paul Vella, Sindku tal-Kunsill Lokali tal-Imġarr, is-Sur Chris Muscat, Segretarju tal-Kumitat ta’ Imġarr United Football Club, u s-Sur Kevin Paris, President ta’ Imġarr Tennis Club.

Il-Ministru għall-Edukazzjoni, Sport, Żgħażagħ, Riċerka u Innovazzjoni, l-Onor. Clifton Grima, ressaq din l-emenda “A”:

“Nipproponi li fl-aħħar tal-klawsola 18 tal-kuntratt immarkat bħala DOK MFC, wara l-kliem “...ta’ art assenjata lill-klabb.”, għandu jidħol dan il-kliem: Rigwardanti l-playing field kif ukoll l-istore, qed tiġi annessa skrittura privata datata 23 ta’ Diċembru 2025 li saret bejn il-Kunsill Lokali tal-Imġarr Malta u l-Imġarr United Football Club li kopja tagħha tinsab hawn annessa u mmarkata Dokument D1.”.

Wara diskussjoni qasira ċ-Chairman għadda sabiex ipoġġi l-mistoqsija fuq emenda “A” u din għaddiet b’mod unanimu.

Iċ-Chairman imbagħad għadda sabiex ipoġġi l-mistoqsija fuq ir-riżoluzzjoni, bil-kuntratt emendat, u din ukoll għaddiet b’mod unanimu. 

Għalhekk, skond Kapitlu 573 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

TRASFERIMENT TA’ PROPRJETÀ LILL-GĦAQDA SAJJIEDA DILETTANTI SLIEMA (Dok. 82)

Il-Ministru għall-Edukazzjoni. Sport, Żgħażagħ, Riċerka u Innovazzjoni, l-Onor. Clifton Grima, ippropona din ir-riżoluzzjoni: 

“Billi hija l-politika tal-Gvern li jħeġġeġ l-isport kif ukoll is-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta beħsiebu jagħti proprjetajiet lill-Għaqda Sajjieda Dilettanti Sliema b' titolu ta’ enfitewsi temporanju, liema proprjetajiet huma deskritti aħjar fl-abbozzi tal-ftehim hawn annessi ma’ din il-Mozzjoni; 

U billi huwa maħsub fil-paragrafu (ċ) tal-artikolu 31 tal-Att dwar Artijiet tal-Gvern (Kapitolu 573), li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment; 

U billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati; 

Għalhekk huwa b'dan riżolut illi l-proprjetajiet fuq imsemmija f’Tas-Sliema, kif deskritti aħjar fl-abbozzi tal-ftehim annessi bħala DOK SS1 u DOK SS2, jiġu mogħtija b’titolu ta’ enfitewsi temporanju lill-Għaqda Sajjieda Dilettanti Sliema għaż-żmien, għall-iskop u skont il-pattijiet u kundizzjonijiet imsemmija fl-istess abbozzi.”.

Wara introduzzjoni qasira mill-Ministru u wara li saru xi domandi mill-Membri tal-Kumitat, iċ-Chairman għadda sabiex ipoġġi l-mistoqsija fuq ir-riżoluzzjoni u din għaddiet b’mod unanimu. 

Għalhekk, skond Kapitlu 573 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

Fil-5.28 p.m. il-Kumitat aġġorna għal nhar it-Tnejn, 16 ta’ Frar 2026 fit-3.00 p.m.

